
Gizarte Ongizateko Arloak Etxeko Laguntza 
Zerbitzua hobetzeko baliabide gehiago 
izango ditu bi kontratu berri hasi baitira 

indarrean. 

2023an, zerbitzuak 303 irundarri eman zien arreta: 205 
emakumeri eta 98 gizoni.

Kontsumitzaileen Informaziorako Udal 
Bulegoak ia 2.000 kontsultari erantzun 

zituen 2023an zehar.   

Gainera, 456 erreklamazio tramitatu zituen, 29 gutxiago 
2022an baino, intzidentzia kopurua txikiagoa izan zen 

adierazgarri.

Irungo Udalak aukeratu du dagoeneko 
2025eko udal egutegirako gaia: Irunen 

koloreak.  

Bidalitako irudi guztien artetik hamahiru aukeratuko 
dira: hilabete bakoitzeko bat eta azalekoa. Urriaren 30era 

artekoa izango da argazkiak aurkezteko epea.

Pio XII.a plazako irisgarritasuna hobetzeko 
lanak hasi dira eta hiru hilabete iraungo 

dutela aurreikusten da. 

Bizikidetza eta Segurtasun Planaren esparruan egingo 
dira, auzotarren, elkarteen eta merkatarien eskaera bati 

ere erantzunez. 

Azaroaren 30era arte luzatuko da 
Emigrazioko eraikina birgaitzeko lanak 

egiteko epea.

Horretarako, Lanbideren eta Estatuko Enplegu Zerbitzu 
Publikoaren bulegoak Kunsthalera lekualdatuko dira 

ekainean.

Irun Emakumezkoen Munduko Eskubaloi 
Txapelketaren egoitza izan daiteke 2029an.

Espainiako Eskubaloi Federazioa txapelketa antolatzeko 
izendatua izan da eta Irun, Galizia, Málaga eta 

Valentziarekin batera federazioak aurkeztutako 
proiektuaren barnean zegoen. 

303 PERTSONA

TXINGUDIKO BERTSO ESKOLAKO 
HIRU KIDE LEHIATUKO DIRA 

GIPUZKOA BERTSOTAN FASEAN
Gipuzkoa Bertsotan Gipuzkoako Bertsolari Txapelketako sailkapen fasea da. 

Txingudiko Bertso Eskolako hiru ordezkarik eman dute izena apirilean hasi zen 
sailkapen fasean parte hartzeko: Manu Goiogana, Igauri Lopetegi eta Jon Luzuriaga. 
Hiru bertsolariek lehiaketa nola prestatu duten eta zein asmo dituzten azaldu dute. 

Jon Luzuriagarentzat eta Igauri Lopetegirentzat Gipuzkoako 
Bertsolari Txapelketako sailkapen fasean parte hartuko duten 
lehenengo aldia izango da. Izan ere, Jon Luzuriaga orain dela 
3 urte hasi zen bertsotan, Ikaztegietatik Hendaiara bizitzera 
etortzearekin batera. “Nire lehen bertso lehiaketa da, beraz, 
esperientzia berri bat izango da”, adierazi du Luzuriagak. 
Bizilekuz aldatu eta jende berria ezagutzeko Jon Luzuriagak 
bertsotan trebatzen hastea erabaki zuen, bertso saioak 
gustuko izan arren, ordura arte bere burua bertsotan aritzeko 
imajinatzen ez bazuen ere. 

Igauri Lopetegiren kasuan ere Gipuzkoa Bertsotan lehiaketan 
parte hartuko duen lehen aldia izango da, nahiz eta aurretik 
beste sariketa batzuetan lehiatu izan den. Gipuzkoako Bertsolari 
Txapelketaren azken edizioa berak 17 urte zituenean egin 
zela ondo gogoratzen du.  Esaterako, Gipuzkoako Eskolarteko 
Txapelketan lehiatutakoa da Igauri, baina aurretik duen erronka 
bestelakoa dela azaldu du: “txikitatik zure erreferenteak izan 
diren eta miresten dituzun pertsonekin neurtzeko aukera 
ematen dizu txapelketa honek”. 11 urte zituenean hasi zen 
Igauri Lopetegi bertso eskolan, Txingudi Ikastolan antolatutako 
emanaldi batean Manu Goiogana bertsotan ikusi ostean.  

Manu Goioganarentzat aldiz, ez da Gipuzkoako Bertsolari 
Txapelketako sailkapen fasean parte hartuko duen lehen aldia 
izango, laugarrena baizik. Hain zuzen ere, aurtengoa bere azken 
parte hartzea izan daitekeela aurreratu du Manu Goioganak: 

“Batzuk txapelketara sartu 
egiten diren bezala, beste 
batzuk kanpora bultzatzen 
gaituzte lehiatik zein 
txapelketatik”. Igaurik bezala 
11 urte zituela eman zuen 
Manu Goioganak bertso 
eskolan izena. “Garbi daukat 

zer zen jakin gabe apuntatu nintzela, lagun batzuk apuntatu 
zirelako”, azaldu du Goioganak. Ordutik gaur arte bertsotan 
trebatzen jarraitu du. 

Parte hartzen hasi zenetik txapelketaren formatua aldatzen joan 
dela aipatu du Goioganak, hasiera batean udaberriko sailkapen 
faserik egiten ez zela gogoratuz: “2007an adibidez denak 
zuzenean Udazkenean hasten ginen”. Apirilaren 25ean hasi zen 
Gipuzkoa Bertsotan eta 20 saiotan jokatuko da, bi itzulitara. 74 
bertsolari ariko dira kantuan, eta horietatik 48 sailkatuko dira 
bigarren itzulirako; udazkenerako txartela, aldiz, 34 bertsolarik 
lortuko dute. Manu Goiogana maiatzen 2an lehiatuko da 
Zaldibian. Igauri Lopetegi, berriz, maiatzaren 10ean Anoetan 
arituko da eta Jon Luzuriaga maiatzaren 10ean estreinatuko da 
Anoetan. 

Lehiara aurkezteko erabakia
Manu Goioganak azaldu duenez bertso txapelketetara aurkeztea 
“gaztetatik bertsotan ari den norbaiten ibilbide naturala eta ia 
bakarra da”. Plazan aritu ahal izateko bideetako bat txapelketak 
direla aipatu du, eta beraz, inertziaz bertsolariak txapelketetan 
sartzen direla. “Heltzen joan ahala parte hartzeko erabakia 
era kontzienteagoan hartzen dugu, horrek dauzkan eragin 
positiboekin eta negatiboekin”, gaineratu du Goioganak. Igauri 
Lopetegi guztiz bat dator, Eskolartekoa amaituta, “bertsotan 
aritzeko lekurik gabe” aurkitu baitzen. “Azkeneko eskolartekoa 
aho zapore onarekin amaitu nuen eta nire buruari esan nion: 
orai bertsotan egitera”, azaldu du Lopetegik eta orduan 
esandakoa aurten beteko du. Igauri Lopetegik gaineratu du 
txapelketek plazan bertsotan aritu ahal izateko izen bat sortzeko 
lagungarriak direla, lagunartean aritzea baino zerbait gehiago 
bilatzen duten horientzat. Igarui Lopetegik aipatu duenez, 
“zure burua bertsolari gisa konfirmatzeko aukera sozial bakarra 
txapelketak dira”. 

Beraz, Jon Luzuriagak eta Igauri Lopetegik helburu 
partekatuarekin eman zuten izena Gipuzkoako Bertsotan 
saiorako: bertsotan hobetzeko aitzakia izatea. Luzuriagak 
azaldu duenez, “txapelketa bertsotan aritzeko motibazio bat 
da, bertsoak beste era batera bizitzeko”. Igauri Lopetegirentzat 
txapelketa “ariketa jakin batzuetan pauso bat aurrera egiteko 
aitzakia ere izango da”. Manu Goioganak berriz, txapelketa bera 
izan arren, parte-hartzaile bakoitzak lehia oso era pertsonalean 
bizi duela azaldu du. “Gazteagoa nintzenean hil edo biziko 
zerbait balitz bezala hartzen nuen; orain beste lasaitasun eta 
helburu batzuekin ikusten dut”, azaldu du Goioganak. 

Txapelketaren prestaketak lan asko du atzetik. Igauri Lopetegi 
Jon Luzuriagaren irakaslea da 
astean zehar egiten dituzten 
bertso eskoletan. Dena 
den, Jonek txapelketarako 
prestatzeko asmoa adierazi 
zionean, Igaurik txapelketa 

“Txikitatik zure 
erreferenteak izan diren 

eta miresten dituzun 
pertsonekin neurtzeko 

aukera ematen dizu 
txapelketa honek”

Igauri Lopetegi, 
bertsolaria

“Nire lehen bertso 
lehiaketa da, beraz, 
esperientzia berri bat 
izango da”
Jon Luzuriaga, bertsolaria

bat prestatzeko adinako 
esperientziarik ez duela 
azaldu zion. Beraz, biak 
Egoitz Zelaiarekin ari dira 
lehiaketarako prestatzen, 
Igauri Lopetegik azaldu 
duenez, “berak txapelketa 
prestatzeko ariketa 
zehatzagoak ekartzen 

baitizkigu”. Horretaz gain, bakoitzak banaka etxean egiten duen 
lana ere sartzen da jokoan: errimak lantzea, gauzak oroitzeko 
estrategietan trebatzea eta bestelako ariketak eginez paper 
aurrean denbora pasatzea. 

Helburu amankomunak
Sailkapen faseko norgehiagoka hasi aurretik, Txingudiko 
Bertso Eskolako hiru kideek sentimenduen nahastea dute 
barruan. Hirurak egutegian markatutako lehiaren data hurbildu 
ahala urduritu egingo direla onartzen dute. Jon Luzuriagak 
txapelketan saio duin bat eskaintzea bilatzen du, “bertso 
eskolan aritzen naizen moduan; ezinean eta arrastaka ibili 
gabe”. Igauri berriz, urduritasunak aldentzea lortu nahi 
duelarik, lehiatzeko uneari garrantzia kentzen saiatzen da. 
Helburuez galdetuta, lehen fasea gainditzea egingarri ikusten 
du, “nahiz eta txapelketari garrantzi handiegirik ez emateak 
helburu zehatzik ez finkatzea dakarren”. 

Manu Goioganak aldiz, bakarkako helburuez gain, “helburu 
kolektiboa” ikusten du Gipuzkoa Bertsotan lehiaketan. Izan ere, 
Txingudi Bertso Eskolatik hiru pertsona lehiaketara maila duin 
batean aurkeztea lortu baitute. Manu Goioganak azpimarratu 
du txapelketa hasi ez bada ere, parte-hartze hori jada lorpen 
handia dela: “Irunabar sortu zenetik hemengo erakundeentzat 
existitu ez garelako: ez artean, ez kulturan eta euskaran gutxi”. 
Hurrengo helburua txapelketetan ahalik eta urrutien iristea 
izango da Txingudiko hiru bertsolarien jomuga eta, gainera, 
elkarrekin bada, hobe. 

“Heltzen joan ahala parte 
hartzeko erabakia era 

kontzienteagoan hartzen 
dugu, horrek dauzkan 

eragin positiboekin eta 
negatiboekin”

Manu Goiogana, 
bertsolaria

https://irunero.eus/category/bertsoak/
https://irunero.eus/hasi-berri-den-ikasturtean-bertsoetan-aritzeko-aitzakiarik-ez/
https://irunabar.eus/

ERROMATAR MAIATZAK: 
MAIATZEKO EGUNAK; DIEBUS MAII

Erromatarren espirituen mundua oso aberatsa zen mitologikoki, 
baina maiatzean bereziki aldaketa momentu bat markatzen zen 
hainbat gurtzaren bitartez. Urtean zehar egiten ziren erritual 
eta ospakizunen bitartez tradizio sakon bat mantentzen zen, 
Panteoiko jainko ezberdinen bitartez osatua (πᾶν, pan, “dena” 
esan nahi du antzinako grekeraz eta θεός, theos “jainkoa” edo 
“santua”).

Panteoiko jainkoekin batera, aldi berean etxeko lurreko 
jainkoen gurtza ere egiten zen. Etxekoen gurtzak oso presentzia 
inportantea zeukan, lurrazpiko maiteen, etxekoen eta pertsonen 
gurtza zelako, familia bakoitzean ezberdina zena. Iraganeko 
arbasoak etxe bakoitzaren barruan zeuden aldareetan bizirik 
mantentzen ziren hauek gurtzan oroituz. 

Lurrazpiko jainko hauek Manes, Lares eta Di Penates-ak ziren. 
Hildakoen arbasoen gurtza Manes-ei egiten zitzaien (manus 
hitzetik zetorren, “ona” edo “ongia” esan nahi zuen). Manes 
jainkoak di inferii edo lurrazpiko hildakoen jainko sakratuen 
parte ziren, Lares eta Di Penates-ekin batera. Hauek gurtza 
pertsonalak ziren, askotan odolezko familiako arbasoen 
espirituei zuzenduak. Erromatarrek laguntza behar zutenean 
Manes jainkoei gomendatzen ziren otoitzean. Etxeko espiritu 
zaindariak Lares-ak eta Di Penates-ak ziren etxekoei eta etxeko 
biltegiari babesa ematen zietenak. San Agustinek zera idatzi 
zuen Manes espirituen inguruan: 

“…Apuleiok esanda: ‘ baietz, gizakien arima daimon-ak direla 
eta gizakiak Lares bihurtzen direla onak badira, Lemures edo 
Larvae gaiztoak badira, eta Manes ez baldin badago argi ongia 
edo gaizkia merezi duten’…”  
-Jaungoikoaren hiria, IX. liburua, 11. -

San Agustinek zehaztu zuen bedeinkatuak Grezieraz εὐδαίμονες 
(eudaimones) deitzen zirela, arima onak zirelako eta horrek 
esan nahi zuela, daemon/daimon onak (itzulia “jainko”, 
“indar”, “patu”-emailea, zorte banatzailea), baieztatzen zutela 
gizakien arima daemon-ak zirela.

Maiatzeko egunetan  jainko berezi batzuei hainbat ospakizun 
eskaintzen zitzaizkien. Hilabeteko gurtzek babesa ematen 
zuten eta jainko haiei zuzendurik egiten ziren eskaintzak, 
udaberriaren berpizkunde sinbolikoari hasiera eman nahi 
ziotelarik. Udaberriko energiak berriztu eta urtean zehar 
pilatutako energia negatiboak aldatzeko egiten ziren; besteak 
beste, Maia, udaberriaren jainkosa zelako erromatarrentzat, 
sorrera eta hazkundearena.

Hilabetea hasten zen egunean (maiatzaren Iean) Lares 
Praestistes izeneko ospakizuna egiten zen, zaindari ziren Lares 
jainkoei zuzendurik. Egun berean Bona Dea jainkosaren eguna 
zen, gurtza publiko baten bitartez gauzatzen zena. Bona Dea 
emankortasunaren eta sendatzeko jainkosa zen, emakumezkoen 
munduarekin, emankortasunarekin, sorrera eta hazkundearekin 
erlazionaturik zegoena.

Hurrengo ospakizuna, Lemuria edo Lemuralia zen (maiatzaren 
IX-XIIIan) 9-11 eta 13a bitartean egiten zena. Lemures edo 
larvae izeneko lurrazpiko jainkoak hildakoen eta bizidunen 
arteko espiritu gaiztoak ziren, arima egonezinak ziren, gauean 
aritzen zirenak jendea izutzen. Ospakizunaren helburua 
Lemures edo Larvae-ak izutzea eta haien gorrotoa uxatzea zen. 
Lemures-ak izua ekartzen zutela esaten zen, iluntasunarekin 
loturik zegoena.

Argei (maiatzaren XIVan) egiten zenean, prozesioan, Erroma 
garbitu egiten zen familia bakoitzak utzitako lastozko panpinak 
jasoaz, gaitz guztiak xurgatzeko utziak zirenak. Sinbolikoki 
berpizkunde bat izaten zen iraganeko eraginak itxi eta irekiera 
berri bat sortzeko.

Mercuralia-n (maiatzaren XVean), Merkurio jainkoaren eta 
Maia bere amaren jaia ospatzen zen. Maia udaberriaren jainkoa 
zen bitartean, Merkurio merkatarien jainkoa zen. Maius-maior, 
handiagoa esan nahi zuen, beraz, maiatza, irekiera, edo hasiera 
berri bat baino gehiago, hazkunde garai baterako aukera zen, 
heldu beharreko garaia izanik gizakientzat.

Hirugarren Agonalia ospatzen zen (maiatzaren XXIean), 
Vediovis jainkoaren omenez egiten zen, jatorrian agian etruriar 
Veive jainkotik zetorrena. Infernuko eta heriotzaren jainkoa zen, 
trumoi elektrikoen izpiak zituena bere esku batean, bestean gezi 
sorta bat eusten zuelarik. Bere ohorez ahuntzak sakrifikatzen 
ziren izurriteak saihesteko. 

Ondoren, Fortunae Primigeniae ospatzen zen (maiatzaren 
XXVean), zortearen jainkosari zuzendua zoriarekin eta 
igarpenarekin loturik zegoena. Azkenik, Ambarvalia ospatzen 
zen, lurzoruen garbiketari eta uztei zuzendua. Hortaz, 
Maiatzeko (Maius) erritu guztiak, sinesmen mitologikoetan 
oinarriturik, gizakiengan eragina sortzeko, eta babes eta 
jainko onen eragina lortzeko helburuarekin egiten ziren, jainko 
gaiztoak saihesteko eta gizakien daemonengan Manes eta 
Lares-ak gailentzeko.

https://www.oiasso.com/es/
https://irunero.eus/zer-ospatzen-zuten-erromatarrek-abenduaren-25ean/
https://irunero.eus/urte-bisustua-bis-sextus-dies-ante-kalendas-martias/

OPILAREN EGUNA APIRILEKO OHITURA 
EZINBESTEKOA DA AMABITXI, HAUR ETA 

GAZTEENTZAT
Urtero apirilaren 25a iristen denean irudi bera errepikatzen da Irunen. Ilusioz beteriko eskuek 

Opilari tente eusten diote elizako bedeinkapenean zehar, mokadu gozo hori dastatzeko irrikaz. 
Aurreko egunetan aldiz, eskuetan Opilak daramatzaten amabitxien joan-etorria etengabea 

da hiriko sukalde eta gozotegietan, semebitxi eta alababitxiek etxean opari goxoa garaiz jaso 
dezaten. Beraz, haur eta helduek Opila azken papurretaraino partekatzeaz gain, beste zerbait ere 
partekatzen dute: txiki-txikitatik ohitura paregabe honekin ikasten eta erakusten den maitasuna.

Gaixoen bizitza erraztu ahal izateko ikusgarritasuna behar 
duen gaixotasun horietako bat da diabetesa. Erronka 
konplexu horretan bere ekarpen txikia egiteko Ana Isabel 
Pineda atletak bere burua eskaini dio Gipuzkoako Diabetes 
Elkarteari. Horrela, ekainaren 16an, igandean, Plaiaundiko 
atletismo pistan 101 kilometro korrituko ditu gaixotasunari 
ikusgarritasuna eman eta elkartearentzako dirua biltzeko.

Ana Isabel Pinedak egin zion Gipuzkoako Diabetes Elkarteari 
erronka hau antolatzeko proposamena eta Elkartean besoak 
zabalik hartu zuten atletaren ideia, diabetesaren alde lan 
egiten jarraitzeko baliabide ekonomikoak ematen dizkien beste 
edozein ekintza bezala. 101 kilometro korrituko dituen atletak 
aitortu du berak ez duela diabetesik eta bere inguruan ere ez 
duela gaixotasun hori duen gertuko inor: “Beraz, nik ezin dut 
gaixotasunaz hitz egin”. “Hala ere, jakin badakit beste edozein 
gaixotasun bezala babes handia behar duen gaixotasuna dela”, 
gaineratu du Ana Isabelek. 

Ana Isabel Pineda 
kirolaz gain, kirolak 
transmititzen dituen balioez 
maitemindutako emakumea 
da. Horregatik, kirol erronka 
honen bitartez gizarteari 

mezu hau helarazi nahi dio: “Guztiok dugu bizitza duina izateko 
eskubidea, eta, horretarako, garrantzitsua da guztiok geure 
aletxoa jartzea”. 

“101 kilometro solidario diabetesarengatik” erronkak 
kilometroak irribarre bihurtu nahi ditu. Izan ere, egun osoko 
jardunaldia antolatuta, diabetesari gizartean ikusgarritasuna 
eman nahi zaio. Guztira, Ana Isabel Pinedak 101 kilometro 
korrituko ditu egun osoan zehar. Horregatik, goizeko 6:00etan 
hasiko da erronka eta, pauso bat bestearen atzetik emanez, 12 
ordu baino gehiagoz diabetesaren alde korrika egiteko asmoa du. 

Ana Isabel Pinedak  2017an 100 km-ko Euskadiko txapeldun 
titulua lortu zuen kategoria absolutuan. 2018an berriz, 
Espainiako seigarrena eta munduko 22.a izan zen Maratoi 
Erdiko Munduko Txapelketa Masterrean. 2023an hainbat 
titulu aipagarri lortu zituen: Gipuzkoako eta Euskadiko 
irabazle tituluak pistako 1.500 metroetan master kategorian 
eta Gipuzkoako Txapelketako eta Euskadiko Kros Ligako 
irabazlea master kategorian. Dena den, Ana Isabelek adierazi 
du, 101 kilometro hauek erronka pertsonala baino zerbait 
gehiago direla, higadura fisikoaren pareko emozioa dakartenak. 
“Lehen 50 kilometroak hankekin egingo ditut, gainontzekoak 
bihotzarekin”, azaldu du atletak. 

Erronkarekin bat egiteko aukera
Erronka pertsonala izan ordez, parte-hartze handiko ekintza 
izatea nahi dute antolatzaileek. Horrela, Ana Isabel Pineda 

101 kilometroetan laguntzeko aukera egongo da, atletak 
azaldu duenez, konpainiak ez baitio korrika egiteko trabarik 
egiten. Decathlonen webgunearen bitartez korritu nahi diren 
kilometroen araberako dortsalak erosteko aukera egongo da, 
baita 0km edo kilometro solidarioak ere. Arantxa Telleriak 
adierazi duenez, “elkartetik herritar guztiak gonbidatzen 
ditugu Anarekin batera korrika egitera, nahiz eta tarte batez 
besterik ez izan”. Era berean, egun horretan hurbildu ezin 
direnek ere egitasmoan laguntzeko aukera izango dute, 
erronkaren zabalpenerako sortutako webgunean ekarpenak 
eginez. Horretaz gain, erronkan laguntzen duten saltokietan 
ekarpenak jasotzeko itsulapikoak jarri dira, ahalik eta jende 
gehienarengana iritsi nahian.

Jai giroan korrika
Egun solidarioa izateaz gain, antolatzaileek jaieguna ere izatea 
nahi dute. Horregatik, erronka egiten den bitartean Plaiaundi 
girotzeko ekintzak antolatuko dituzte. “Jolasak egingo dira, 
hainbat ekintza antolatuko ditugu, informazioa emateko 
karpa jarriko da, doako ile gluzemiak egingo ditugu eta Ruben 
magoak bere ikuskizuna eskainiko du”, adierazi du Arantxa 
Telleriak. Era berean, Gipuzkoako Diabetes Elkarteko kideak 
gaixotasunaren ikusgarritasunak duen garrantzia azpimarratu 

du: “ekintza hauek ikusgarri 
egiten gaituzte, batzuetan 
ezkutuan baikaude”. Ana 
Isabel Pinedaren hitzetan, 
“egun polit bezain baliagarria 
izatea nahi dugu, elkartasunak 
zenbaterako balio duen 
erakusteko”.

“101KM DIABETESARENGATIK” 
ERRONKA

EKAINAREN 16AN, IGANDEAN

PLAIAUNDIKO ATLETISMO PISTAN

Mugarik gabeko elkartasuna
Ana Isabel Pinedak adierazi 
duenez, “horrelako erronka 
bat ez litzateke posible 
izango lagunen, senideen 
eta pertsona sentsibilizatuen 
laguntzarik gabe”. Dagoeneko 
diabetesaren aldeko erronkak 
20 babesletik gora ditu, egunetik egunera gero eta gehiago 
direlako proiektura batzea erabakitzen duten enpresak 
eta erakundeak. Arantxa Telleria elkarteko ordezkariak 
proposamenaren lehen uneaz geroztik Irungo Udaletik jaso 
duten babesa eskertu du. Ana Isabel Pinedak berriz, Gipuzkoako 
Diabetes Elkartean erronka antolatzeko etenik gabe egiten ari 
diren lana txalotu du: “horrelako ahaleginaren ostean, onena 
merezi dute”. Bide beretik, atletak bere semeentzako ere esker 
hitzak izan ditu, erronkaren prestaketan asko laguntzen ari 
zaizkio eta. 

Cristina Laborda alkateak adierazi duenez, “irundarrek 
proposatzen dituzten egitasmoak dira hiria sortzen laguntzen 
dutenak”. Labordak Ana Isabel Pinedak kilometro horiek guztiak 
korrituz egingo duen ahaleginari balioa eman nahi izan dio. 
“Horrelako erronka handi bat prestatuz, zure errekonozimendu 
pertsonala bilatu ordez, besteak laguntzea erabaki duzu eta 
hori miresgarria da”, adierazi du alkateak. Jarraian, Cristina 
Labordak gaineratu du “irundarrak ekintzetan parte hartzera 
animatzen ditut, proposatutako erronkaren maila berean 
egongo den erantzuna eman dezaten”. Beraz, ekainaren 16an 
Plaiaundin egindako urrats bakoitzak diabetesdun gaixoek 
egunero bizi duten errealitatea jarriko du agerian. 

EKAINAREN 16AN 101 KILOMETRO 
KORRITUKO DIRA, PAUSU BAKOITZAREKIN 

DIABETESA IKUSARAZTEKO

“Lehen 50 kilometroak 
hankekin egingo 

ditut, gainontzekoak 
bihotzarekin”

Ana Isabel Pineda, atleta

“Ekintza hauek ikusgarri 
egiten gaituzte, 

batzuetan ezkutuan 
baikaude” 

Arantxa Telleria, 
Gipuzkoako Diabetes 
Elkarteko ordezkaria

“Irundarrak ekintzetan 
parte hartzera animatzen 
ditut, proposatutako 
erronkaren maila berean 
egongo den erantzuna 
eman dezaten”
Cristina Laborda, alkatea

https://retoporladiabetes101.my.canva.site/101kmporladiabetes
https://irunero.eus/mi-dulce-guerrero-elkarteak-1-motako-diabetesa-ezagutarazteko-eta-ikertzeko-lan-egiten-du/
https://irunero.eus/101km-korrika-diabetesari-elkartasuna-adierazteko/

ERDITU AURREKO ETA ONDORENGO 
UNEEK MEREZITAKO ESPAZIOA 

DUTE CENTRO MAIAN
10 urte bete dira Centro Maia izenpean Irunen erditze aurreko eta ondoko hezkuntzan 

espezializatutako proiektua jaio zenetik. Hainbat kokapenetatik igaro ostean, 
gaur egun Geltoki kaleko 22. zenbakian du bere egoitza. Maialen Cuetok eta Itziar 

Pomarrek, beste irakasleen laguntzaz, askotariko zerbitzuak eskaintzen dituzte, guzti 
horiek espazio bakar eta zabal batean. 

Maialen Cuetok azaldu duenez, “konturatu garenerako 10 
urte bete dira proiektu hau hasi genuenetik”. Izan ere, Cuetok 
gogoratu duenez 2014an hasi zen dena eta 2015ean Itziar Pomar 
lantaldera batu zitzaien. Centro Maia haurdunaldian zehar 
eta erditu ondoren lan egiteko asmoarekin ireki zen. Itziar 
Pomarrek aipatu duenez, “Beharrak ikusi ahala, gure zerbitzuak 
zabaldu ditugu”. Horrela, gaur egun eskaintzen duten guztiak 
2014an egiten zutenarekin zerikusi gutxi duela erantsi du 
Maialen Cuetok. 

Horrela, denborak aurrera egin ahala, zentroan eskaintzen 
dituzten zerbitzuak zabaltzen joan dira, garai berrietara 
egokituz. Egun, zerbitzuen artean erditu aurreko eskolak 
eskaintzen dituzte eta Maialen Cuetok aipatu duenez “eduki 
teorikoa eta praktikoa” tartekatzen dute horretarako. Itziar 
Pomarrek azaldu duenez, “Ama zarenean konturatzen zara 
gauza batzuk ez direla uste zenuen edo kontatu zizkizuten 
bezalakoak”. Horregatik, erditu aurreko eskoletan benetakoa 
eta interesgarria den edukia eskaintzeko ahalegintzen dira 
egunero. “Erditu ostean, zoru pelbikoaz hitz egiteko erabiltzen 

nuen aurkezpena goitik 
behera aldatu nuen, konturatu 
bainintzen informazio 
horietako asko ez zela 
erlatiboki garrantzitsua”, 
gaineratu du Pomarrek.

Horretaz gain, erditzeko 
ondoko errekuperazio-

eskolak ere eskaintzen dituzte. Maialen Cuetok adierazi duenez, 
“erditu osteko fasea ere oso garrantzitsua da emakumeentzat 
eta askotan ahaztu egiten da horri arreta nahikoa ematea”. 
Fase horretan dauden emakumeekin hainbat ariketa mota 
lantzen dituzte berrogeialdia igaro ostean. Eskola horien 
helburua da zoru pelbikoa eta sabela indartzea eta suspertzea, 
haurdunaldian eta erditzean gehien ahuldu diren gorputz atalak 
baitira. 

Horietaz gain, haur jaioberrientzako masaje eskolak zuzentzen 
dituzte, masajeak emanez haurrekin harremantzen ikasteko. 
Horretaz gain, lehen sorospen pediatrikoen ikastaroak ere 
antolatzen dituzte, Maialen Cuetoren hitzetan “haurrei gerta 
dakizkiekeen gauzen aurrean erreakzionatzen jakiteko”.

Itziar Pomarrez eta Maialen Cuetoz gain, Centro Maiaren 
lantaldea bestelako profesionalez osatzen da. Esaterako, Nahia  

Telletxea nutrizionista haurdunaldian zehar elikadurak duen 
garrantzia eta haurren elikaduraren hastapena jorratzeaz 
arduratzen da. Itziar Pomarrek adierazi duenez, “gai honi 
buruzko informazioan kontraesan asko dago eta normala da 
galduta sentitzea”. Bestetik, orain dela gutxi Garazi Oyarbide 
psikologoa batu da lantaldera, Itziar Pomarrek azaldu duenez, 
“bizitzako fase honetan garrantzitsua baita gure buruan ere 
arreta jartzea”. 

Aldaketa etengabean
Centro Maiako profesionalek adierazi dutenez, amatasun 
eta aitatasun ereduan aldaketa nabariak gertatu dira azken 
urteetan. Itziar Pomarrek azaldu duenez, “azken urteetan 
ikusi ahal izan dugu aitaren rola asko indartu dela”. Pomarrek 
atzo gertatu balitz bezala gogoratzen du erditu aurreko 
eskola teoriko batera gizona bakarrik agertu zen lehen eguna. 
“Duela gutxira arte pentsaezina zen emakumeak etortzerik ez 
bazuen gizona bakarrik etortzea”, aipatu du Itziar Pomarrek. 
Horregatik, garai eta eredu berrietara egokitu dira zentroan 
eta bikote heterosexualez gain, bi amek eta ama bakarrek 
osatutako familiekin ere lan egin dute. Bestetik, uste oker 
asko ere zuzendu egin dira, adibidez, haurdun dauden 
emakumeentzat pisuekin ariketa fisikoa egitea kaltegarria izan 
daitekeenaren pentsamendua. “Lehen pentsaezina zen haurdun 
dagoen emakume bati kettlebell pisu bat ematea”, azaldu du 

Itziar Pomarrek, ariketa fisikoa ginekologoen eta emaginen 
gomendioak jarraituz egin behar dela gogoratzearekin batera.

Zerbitzu hauek guztiak guraso lehenerdientzat bereziki 
interesgarriak badira ere, Centro Maian “errepikatzaile” 
asko dituztela nabarmendu dute Itziar Pomar eta Maialen 
Cuetok. “Jendea bigarren edo hirugarren haurdunaldi batekin 
guregana itzultzen denean ilusio handia egiten digu”. Lehen 
hautuaren errepikapen horrek zeresan handia du Centro Maiako 
langileentzat. “Bezeroak guregana itzultzen badira zerbait ondo 
egin dugulako izango da”, aipatu du Itziar Pomarrek. Maialen 
Cuetok aipatu duenez, bigarren haurdunaldi asko eta asko 
bizi dituzte dagoeneko: “Horietaz gain, geroz eta gehiago dira 
gure eskuetatik pasatzen diren hirugarren haurdunaldiak eta 
laugarren haurdunaldi bat ere izan dugu”.  

Eredu berriak sortzen
Ikasteaz gain, Centro Maia sentimenduak eta esperientziak 
partekatzeko lekua ere bada. Itziar Pomarrek adierazi duenez, 
“erditze aurreko eskoletan, amei gehien errepikatzen diedan 
aholkuetako bat da lagunak egiten saia daitezela, ahal izanez 
gero haurdunaldiaren fase berean daudenak”. Erditu ondorengo 
uneetan laguntasuna laguntza handikoa izan daitekeela uste 
du Itziar Pomarrek: “goizeko lauetan negarrez ari den haur 
bati bularra ematen ari zarenean zure laguna berdin dagoela 
gogoratzea lagungarria izan daiteke”. Maialen Cuetok gaineratu 
duenez, “Askotan amatasuna  arrosa koloretan imajinatzen da, 
baina, agian, esperotakoa baino kolore gehiago egon daitezke”. 

Haurdunaldiak eta erditzeak pertsonak bezain askotarikoak 
dira eta hala bizi dituzte Centro Maian. Maialen Cuetok adierazi 
duenez, “pertsona bakoitzak haurdunaldia modu ezberdin 

batean bizi du eta oso 
pertsonala da”. Gainera, 
Itziar Pomarrek aipatu 
duenez, pertsona bera izan 
arren, haurdunaldi batetik 
bestera egoera, sentimenduak 
eta beldurrak asko aldatu 
daitezke. “Lehena ez izateak 
ez du esan nahi lasaiagoa 
izango denik”. Beraz, 
ezinegonen eta sentimenduen dantza oso bestelakoa izan 
daiteke unearen edo familiako kidearen arabera.

Centro Maia proiektua etengabeko bilakaerarengatik definitzen 
da. Horretarako, Garazi Oyarbide psikologoarekin batera, 
hazkuntza talde bat sortu nahi dute. Itziar Pomarrek azaldu 
duenez, urte batzuk beharko dituzte proiektu hau martxan 
jartzeko, baina lehen urratsak egiten hasiak dira. Itziar 
Pomarrek aipatu duenez, “oso polita iruditzen zait talde berean 
guraso lehenerdiak eta seme-alaba bat baino gehiago dituztenak 
elkartzen direnean eta bizipenak partekatzen dituztenean”. 

Eduki teorikoaz gain, esperientzia partekatuak ere asko 
erakutsi dezakeela sinetsita daude Centro Maian, zerbitzuen 
erabiltzaileek egindako ekarpenak oso lagungarriak suertatzen 
baitzaizkie taldekideei eta irakasleei. Horretarako, hazkuntza 
eta prestakuntza etengabearen bidetik jarraituko dute. 2023an 
Centro Maian inoiz baino erditze gehiago izan zituzten eta 
2024an aurreko urteko zifra gainditu daitekeelakoan daude. 
Orain arte egin bezala, datuez harago, haurdunaldiaren 
inguruko heziketa izango dute helburu. 

 “Ama zarenean 
konturatzen zara gauza 

batzuk ez direla uste 
zenuen edo kontatu 

zizkizuten bezalakoak”
Itziar Pomar, pilates eta 
aireko pilates irakaslea

“Erditu osteko fasea 
ere oso garrantzitsua 
da emakumeentzat eta 
askotan ahaztu egiten 
da horri arreta nahikoa 
ematea”
Maialen Cueto, Erditze 
aurreko eta ondoko 
irakaslea

https://www.centromaia.es/
https://irunero.eus/parean-berdintasun-elkarteak-amatasunen-analisia-egin-du-feminismoaren-ikuspuntutik/
https://irunero.eus/haurarteanen-programa-berriak-familiei-hazkuntzako-laguntza-taldeetan-parte-hartzeko-aukera-emango-die/

Oinarria finkatuz
Lehen zenbakiaren argitalpenetik 30 urte betetzen direnean, 
aukera aparta da aldizkariak orain arte egindako ibilbidea 
errepasatzeko, tarte horretan gertatutakoak asko baitira. 
Irunerok gaur egun arte egindako ibilbidean fase ezberdinak 
bereizi daitezke, aldaketa esanguratsuek mugatutakoak. Lehena 
Iruneroren sorrerarekin hasten da. 1994 urteko apirilean 
kaleratu zen Irunero aldizkariaren lehen zenbakia. Azalean, 
zuri-beltzeko argazki batean, haur bat ikus zitekeen, Irunero 
izeneko aldizkari bati eskuetan eusten. 

Irungo Udaleko Euskara Zerbitzuaren ekimenez ekin zitzaion 
Irunero aldizkariaren argitalpenari. Dena den, Iruneroren 
sorrera ez zen gertaera isolatua izan, garai hartan euskarazko 
hainbat herri aldizkari sortu baitziren Euskal Herrian zehar. 
Beste herri batzuetan, ordea, euskara elkarteak izan ziren 
euskarazko aldizkariak sortzeko ekimenaren bultzatzaileak. 
Irunen halakorik ez zenez, Euskara Zerbitzuak erredakzio talde 
boluntarioa osatu zuen Irunek ere bere euskarazko aldizkaria 
izan zezan. 

Irunero helburu bikoitzarekin jaio zen. Batetik, tokian tokiko 
informazioa euskaraz eskaintzea irakurleei. 1994ko apirilean 
argitaratutako aldizkariko hitzaurreak hala erakusten du: “Gure 

asmoa, Irunen gertatzen 
denaren berri ematea 
da, guzti hau EUSKARAZ 
izango delarik”. Bestetik, 
Irunerok Irunen euskararen 
normalizazioan laguntzea 
espero zen. Horrela, 
eskura zeuden erraztasun 

guztiak eskaintzen ziren: “Irunero lortzeak ez dizu inolako 
buruhausterik emango, postaz bidaliko baitzaizu eta gainera 
DOHAINIK”.

Hasierako lan hori Euskara Zerbitzuko langileen 
koordinaziopean egin zen, besteak beste, Iban Eguzkitzaren 
begiradapean. Egun Irungo Udaleko Euskara Arloko zuzendaria 
denak adierazi duenez, “Wikipediako atal batzuetan bestela 
jartzen badu ere, Iruneroren sorrerak ez du Irun Iruten euskara 
elkartearekin zerikusirik, elkartea geroago sortu baitzen”. Era 
berean, Plazara aldizkaria ere Iruneroren abiapuntua izan zela 
pentsatzea okerra dela adierazi du Iban Eguzkitzak, “Plazara 
aldizkariaren edukia, zabalpen eremua eta estiloa ezberdinak 
baitziren”. 1991n argitaratu zen azken alea, literaturari 
buruzkoa nagusiki. 

“Gure asmoa, Irunen 
gertatzen denaren 

berri ematea da, guzti 
hau EUSKARAZ izango 

delarik” 
1.Irunero aldizkariko 

hitzaurrea

Argazkia: Anaitze Agirre, Ana Barandiaran eta Olatz Ansa 
(Iturria: Irungo Udaleko Euskara Arloa). ↓

Hiru hamarkada oso igaro dira 1994ko apirilean Irunero aldizkariaren lehen zenbakia 
argitaratu zenetik. Ordutik, Irunerok hainbat formatu eta diseinu izan ditu, unean 
uneko egoera eta baliabideetara egokitzeko. Hala ere, beti eutsi dio euskararekiko 

konpromisoari, Irungo euskaldunek hiriarekin loturiko informazioa euskaraz 
irakurtzeko aukera izan dezaten. 

https://irunero.eus/aldizkarien-artxiboa/
https://irunero.eus/

Aldizkariaren lehen lantaldea 
10 pertsonek osatu zuten. 
Irunero aldizkariaren 100. 
zenbakia ospatzeko Larraitz 
Zeberiok 2003ko urrian 
idatzitako artikuluan aipatzen 
denez, lehen kide haietako 
asko kazetaritza ikasleak 
ziren. Zehazki, Elixabete 

Salaberria, Iñaki Lekuona, Anaitze Agirre eta Olatz Ansak osatu 
zuten Iruneron lehen erredakzio taldea. Maketazio lanez berriz, 
Ana Barandiaran arduratu zen eta Alberto González, “Verano”, 
aldizkaria argazkiekin osatzeaz. Iban Eguzkitzak aipatu duenez, 
“Iruneroren lantaldea osatzen zuten guztiak euskaldunak 
izan ez arren, bilerak euskaraz egiten ziren”, beharrezkoa 
zenean gaztelaniazko argibideak ematen. Ondorioz, tarteka 
komunikazio arazoak gertatzen ziren, baina, beharrezkoa 
zenean, gaztelerazko argibideak emanez konpontzen ziren. 
Aldizkariaren maketazioari dagokionez, hainbat zailtasun izan 
zituztela gogoratu du Eguzkitzak: “orduan maketazioa egiteko 
Macintosh-ak behar ziren, baina Udalean PCak erabiltzen 
ziren”. Arazoa konpontzeko Macintosh bat alokatzea lortu zuten 
azkenean, PCrako erositako programak kale egin ostean. 

Ezberdintasunak alde batera utzita, orduko Irunero aldizkariak 

egungoarekin zenbait antzekotasun baditu. Izan ere, Irunero 
aldizkariak hasieratik gaur egun arte 3.500 aleko tirada izan 
du beti. Dena den, hasierako urte haietan Irunero bi hilabetean 
behin argitaratu zen, zuri-beltzean, azala izan ezik, eta 
aldizkari formatuan. Esan beharrik ez da orduko eta egungo 
diseinuaren artean desberdintasun nabariak daudela. 

Gainera, hasiera batean banaketa etxez etxe egiten zen, Irungo 
Udalaren frankeo itundua erabiliz. Iban Eguzkitzak aipatu 
duenez, Irunero harpidedunen zerrenda osatzeko, eskatzaileez 
gain, Irungo Euskaltegiko ikasleak, Txingudi Ikastolan 
ibilitakoak, Munduko Euskal Etxeak eta Euskararekin lotutako 
elkarteak erabili zituzten. Horretaz gain, Iban Eguzkitzak 
gogoratzen du Iruneroren lehen alea eskuetan zutela, Alberto 
Buen Lacambra alkatearekin batera Irungo Udaletxean 
aldizkariaren aurkezpena egin zela.

Kontratuz esleitua
Irunero aldizkariaren lehen etapa 1994ko apiriletik 1995eko 
otsailera  luzatu zen. Dena den, lehen urtea igarota, udalaren 
barnean hura koordinatzeko zailtasunak ikusi ziren eta 
kudeaketa sistema berri baten alde egitea erabaki zen. Horrela, 
Udalak kontratu bidez Luma itzulpen enpresari esleitu zion 
aldizkaria kaleratzen jarraitzeko proiektua.

Bigarren aro horretan Irunero aldizkaria hilabetekaria izatera 
pasa zen eta aldizkari formatua mantendu arren, diseinua 
aldatu egin zen. Bigarren etapa hau 1995eko maiatzetik 1996ko 
martxora arte luzatu zen. Aldizkariaren bigarren aroan Joxan 
Elosegi, Jabier Muguruza eta Elixabete Salaberria (Iruneroren 

lehendabiziko aroan ere ibilitakoa)  aritu ziren bertan erredakzio 
arduradun gisa. Horretaz gain, Irunero edukiz betetzeko prest 
zeuden kolaboratzaileen kopurua ere handitu zen. Banaketa 
etxez etxe egiten zen orduan ere. 

Dirulaguntza bilakatu
Berriro, urtebeteren ostean, beste aldaketa garrantzitsu bat 
gertatu zen. 1996ko apirilean Irunero aldizkaria kontratu 
bidez esleitu ordez, dirulaguntza izatera pasa zen. Izan ere, 
subentzioa izateak Irungo Udalaren finantzaketaz gain, Eusko 
Jaurlaritzaren edo Gipuzkoako Foru Aldundiaren deialdietara 
aurkezteko aukera ematen zuen. 

“Televisión del Bidasoa” kudeatzen zutenek hartu zuten hura 
kudeatzeko ardura, Mikel Martínez eta Ana Grijalba aritu 
zirelarik zuzendaritza lanetan eta hasiera batean Iruneroko 
lehen aroko erredakzio taldeko Olatz Ansa, Anaitze Agirre eta 
Iñaki Lekuona aritu ziren bertan, gerora beste kolaboratzaile 
batzuk gehitu zirelarik. Zehazki ACOB, “Asociación Colectivo 
Onda Bidasoa”, enpresa 
arduratu zen kudeaketa 
lanaz, Txingudi Telebistaren 
kudeatzailea zena. Ana 
Grijalba kazetariak adierazi 
duenez, “ilusio berezia egiten 
zidan Irunen euskarazko 
proiektu batean lan egiteak”. 

Argazkia: Iñaki Lekuona, Olatz Ansa, Anaitze Agirre eta 
Elixabete Salaberria kamara eskuetan (Iturria: Irungo Udaleko 
Euskara Arloa). ↓

Argazkia:Ana Grijalba kazetaria (Iturria: Ana Grijalba).  ↓

“Orduan maketazioa 
egiteko Macintosh-

ak behar ziren, baina 
Udalean PCak erabiltzen 

ziren” 
Iban Eguzkitza, Irungo 

Udaleko Euskara Arloko 
zuzendaria

“Ilusio berezia egiten 
zidan Irunen euskarazko 
proiektu batean lan 
egiteak”
Ana Grijalba, Irunero 
aldizkariko kazetaria 
izandakoa

Izan ere, 1996 urtetik 2014ra Iruneron lanean aritu zenak azaldu 
duenez, erronka zen Irunen euskarazko proiektua garatzea, 
erdaldun kopuru handia eta euskara galdu zutenena kontuan 
hartuta, askotan ez baitzen erraza euskaraz aritzeko solaskideak 
aurkitzea. Gainera, Irunen kasuan feedbacka jasotzea zaila dela 
aipatu du Anak, “beste herriekin alderatuta Irun pasiboagoa da, 
irakurleak ez baitira oso partehartzaileak”.

Hirugarren aroa, 1996ko apirilean hasi eta 2012ko urtarrilera 
luzatu zena, Iruneroren etaparik luzeena izan zena. Ana 
Grijalbak azaldu duenez, “beti norbaitek Iruneron gustuko 
zerbait aurkitu behar zuenaren premisarekin lan egin genuen”.  
Hala ere, tartean beste aldaketa batzuk gertatu ziren. Esaterako, 
krisialdi ekonomikoaren ondorioz dirulaguntzaren kopurua 
erdira murriztu zen. Gainera, aldizkari formatua izan arren, 
diseinu aldaketa gertatu zen. Bestetik, tiradak 3.500 alekoa 
izaten jarraitu zuen arren, harpidedunen garbiketa egin eta 
doako banaketa masiboari ekin zitzaion. 

Ana Grijalbak adierazi duenez Irunero bezalako proiektu batek 
prentsa oharretatik aldentzeko beharra du, “informazioa 
beste nonbait topatzeko”. Iruneron kazetari izandako urteetan 
ikerketa lan txikiek poztasun handia eragin ziotela onartu du: 
“nire etxe ondoan txabola batean bizi zen gizon baten bizitza 
ezagutzea edo txatarra biltzen zuten errumaniarren bizimodua 
gertutik ikusteko aukera eman zidan kazetaritzak”. Hala 
ere, 2000. urteko testuinguru politiko nahasiaren saminak 

1. Irunero: 1994ko apirilean argitaratutako Irunero aldizkariaren 
lehenengo zenbakia (Iturria: Irungo Artxiboa). ↓

↑ 6. Irunero: 1995ko maiatzean argitaratutako Irunero 
aldizkaria, aldizkariaren bigarren aroaren hasieran (Iturria: 
Irungo Artxiboa) 

https://irunero.eus/ana-grijalba-irunero-aldizkariko-arduradun-ohia-orain-dudan-denbora-emateko-behar-morala-sentitzen-dut/

kazetaritzaren alde makurrena erakutsi ziola gogoratu du. 
Baina, “kazetaritza espirituak” aurrera egiten lagundu zion. 

Orduko baliabideak ere guztiz bestelakoak ziren egungoekin 
alderatuta. Ana Grijalbak aipatu du hasieran kolaborazio batzuk 
posta bidez jasotzen zituztela, baita disketeetan ere. “Faxak 
txinpartak ateratzen zitueneko garaia ere ondo gogoratzen 
dut”, adierazi du Iruneron kazetari izandakoak. Aldizkariaren 
maketazioa eginez ere asko ikasi zuen Grijalbak, “diseinuak 
testuen estetikarekin jolasteko aukera ematen baitizu”.

Krisiak eragindako etena
Krisialdi ekonomikoa zela medio, ordura arte Iruneroren 
kudeaketaz arduratzen zen enpresak, “Televisión del Bidasoak”,  
porrot egin zuen eta udalak bertan behera utzi zuen subentzio 
hitzarmena. Ondorioz, Irunero aldizkaria kudeatzailerik gabe 
geratu zen. Etenak 2013ko apirilera arte iraun zuen, Irungo 
Udalak beste dirulaguntza deialdi bat egin zuen eta horrela hasi 

zen Irunero aldizkariaren 
laugarren aroa, Baseclick 
enpresaren eskuetan. 

Aldaketa aipagarriak 
gertatu ziren orduan ere, 
aldizkaria hamabostekaria 
izatera pasa baitzen eta 
kostuak merkatzeko errotatiban inprimatzen hasi zen. Era 
berean, banaketa masiboa are gehiago zabaldu zen, nahiz 
eta oraindik harpidetzaren aukera eskaini. Horretaz gain, 
Irunero aldizkariaren webgunea eta Facebook kontua sortu 
ziren. Ana Grijalbaren hitzetan, “aro berri honetan Irunero 
jende gaztearengana hurbiltzeko ahalegin berezia egin zen, 
haientzako eduki berezia sortuz”.  

Kudeatzaile aldaketa
2016ko urtarrilean enpresa kudeatzailea ofizialki aldatu zen, 837 
Comunicación y Publicidad enpresaren eskuetara pasaz. Joseba 
Arozenaren koordinaziopean eta Unai Oiartzun kazetari lanetan 
aritu zelarik, aldizkariak hamabostekari izaten jarraitu zuen 
tabloide formatua mantenduz, baina 2017an diseinu aldatu zen. 
Joseba Arozenak azaldu duenez, “Iruneroren digitalizazioari 
garrantzi handia eman genion, paperezko aldizkariaz ahaztu 
gabe”. Horrela, aldizkariaren webgunea maizago eguneratzen 
hasi ziren, sare sozial berrietan kontuak irekiz eta horiek edukiz 
elikatuz. Egun oraindik Iruneroren koordinatzaile denak aipatu 
du Irunero egiten hasi zirenetik Irungo elkarte eta merkatari 
guztiak aldizkariaren parte sentitzea nahi izan dutela, “beti 
nahi izan dugu Irunero  hiritar guztiontzako aldizkaria izatea”, 
adierazi du Joseba Arozenak. Harpidetzaren desagerpenarekin, 
banaketa masiboa erabiltzen da ordutik Irunero aldizkaria 
banatzeko. 

Hilabetekarirako itzulera
Iruneroren azken aldaketa nabarmena 2023ko otsailean gertatu 
zen. 837 Comunicación y Publicidad enpresa aldizkariaren 
kudeaketaz arduratzen da oraindik. Irunero, aldizkari formatua 
berreskuratzearekin batera, hilabetekaria izatera itzuli baitzen. 
Joseba Arozenaren zuzendaritzapean, Ainara Berges kazetaria 
arduratzen da Irunero edukiz betetzeaz eta Maialen Sayansek 
ematen dio azken ukitua maketazioarekin. Ainara Bergesek, 
Irunero aldizkariko kazetariak adierazi duenez, “formatu 
aldaketa diseinu aldaketaren eskutik etorri zen, garai berrietara 
egokitzeko beharrak hala eskatuta”. Aldaketak izandako harrera 

“Beti nahi izan 
dugu Irunero hiritar 
guztiontzako aldizkaria 
izatea”
Joseba Arozena, 
Irunero aldizkariaren 
kudeatzailea

onak agerian uzten du horien 
beharra. “Kazetaritza ere 
aldaketa etengabean dagoen 
zerbait dela ulertzen dugu, 
beraz, Irunero garai berriek 
dakartzaten erronketara 
egokitzeko prest egon behar 
dugu”, gaineratu du Ainara 
Bergesek.

Era berean, azken aro 
honetan, gainontzeko komunikabideetan gertatu moduan, 
webgunea eta, batez ere, sare sozialak asko indartu dira, 
egunero gaurkotasunezko eduki laburrak partekatzeko 
erabiltzen direlarik. Era berean, azken urteetan zehar genero 
berdintasunaren lanketan arreta handia jarri da, hedabideek 
zeregin horretan duten arduraz jabetuta. 

 “Komunikatzeko modua asko aldatu da azken urteetan, 
beraz, komunikabideei ezinezkoa zaie multimedia izaeratik 
aldentzea”, adierazi du Ainara Bergesek. Dena den, kazetariak 
adierazi duenez, horren gainetik kalitateari lehentasuna 
ematea funtsezkoa da iparra ez galtzeko: “Nondik gatozen 
begiratzeak, etorkizunerako norabidea markatzen laguntzeko 
balio dezake”. Izan ere, hori da Irunero aldizkariak etorkizunera 
begira duen erronka: sustraiei irmotasunez eutsiz, adar berriak 
sortzea, Irunero aldizkariaren proiektuari hazten eta garatzen 
jarraitzeko aukera emango diotenak.  

 “Komunikatzeko 
modua asko aldatu 
da azken urteetan, 

beraz, komunikabideei 
ezinezkoa zaie 

multimedia izaeratik 
aldentzea” 

Ainara Berges, Irunero 
aldizkariko kazetaria 

egun

↑ 202. Irunero: Etenaldiaren ostean, 4. aroaren hasierarekin 
batera, 2013ko apirilean argitaratutako aldizkari berria (Iturria: 
Irungo Udalaren webgunea).

↑ 303. Irunero: 2017ko ekainean, diseinua berritu ostean 
argitaratutakoa, aldizkariaren 5. aroari hasiera emanez.

437. Irunero: 2023ko otsailean hilabetekari formatua 
berreskuratu ostean argitaratutako lehen zenbakia, 6. aroari 
hasiera emanez. ↓

15. Irunero: 1996ko ekainean argitaratutako zenbakia, 
aldizkariaren 3. aroa hasi berritan (Iturria: Irungo Artxiboa).↓

https://irunero.eus/category/laburrean/
https://837comunicacion.com/eu/837-komunikazioa/
https://837comunicacion.com/eu/837-komunikazioa/
https://www.tiktok.com/@irunero.aldizkaria?_t=8lxbXtMDjpx&_r=1

DON JABUGO TABERNA: 10 URTE 
BAINO GEHIAGO BEZEROAK 

ASEBETETZEN
Hiriaren erdigunean, Don Jabugo Irungo Zabaltza plazan kokatutako tabernetako bat 
da. Ostatuaren izenak berak adierazten duenez, produktu iberikoen eskaintzarengatik 

ezberdintzen da. 2023ko urriaren 18an 10 urte bete ziren tabernaren aro berria hasi 
zenetik. Ordutik, Eneko Mitxelenaren ardurapean, Don Jabugoko lantaldeak bere 

onena ematen du bertatik igarotzen diren bezero guztiak asebetetzeko. 

Nola hasi zinen ostalaritzan lanean?
Kasualitatez gertatu zen. Egia da nire lehen lanak 
ostalaritzarekin lotuta egon zirela, baina gero elektrizitate 
ikasketak egin nituen. Horiek amaituta, hainbat enpresetako 
saltzailea izan nintzen urte askotan. Nire azken komertzial 
lanean Coca Colarentzat lan egin nuen, eta, horregatik, Irungo 
hainbat establezimendu bisitatzeaz arduratzen nintzen. Hain 
zuzen ere, horrela sortu zen taberna hau hartzeko aukera.

Zer oroitzapen dituzu tabernaren hasierako urte haietaz?
Guztiz desberdina da zure taberna izatea edo bertan besteen 
kontura lan egitea, eta horretaz ez zara konturatzen ardura 
hori hartzen duzun arte. Hasieran gogorra izan zen. Gogoan dut 
9:00etan irekitzen genuela eta egun osoan zehar hemen egon 
ohi ginela, itxiera ordura arte. Jainkoari esker, 10 urte geroago 
gauzak aldatu egin dira, eta aukera dugu tabernatik kanpo ere 
bizitza egiteko. Orain beste modu batera egiten dugu lan, baina, 
egia esan, oso pozik gaude honaino iritsi garelako.

Zuena bezalako taberna batentzat garrantzitsua al da bezero 
leialak izatea?
Bai, noski. Egia da nik taberna hartu nuenean jada martxan 
zegoela. Gu hasi ginenean, uste dut lehendik zituen bezeroak 
mantentzea lortu genuela. Horretaz gain, zerbait gehiago 
egiteko eta jende berria erakartzeko gai ere izan ginela uste dut. 
Hala ere, ezinezkoa da beti mundu guztiaren gustukoa izatea, 
nahiz eta ahalegin handia egin, baina horretan saiatzen gara 
behintzat.

Esan duzunez, ez du erraza 
izan behar mundu guztiari 
beti gustatzea, ezta?
Hain zuzen ere, baina 
zailtasunak zailtasun, aurrera 
egitea lortu dugu, eta hala 
izatea espero dugu beste urte 
askoan. Egia da ez dela erraza, 
askotan jendeak, normala den 

bezala, epaitzen zaituelako. Leku batera bazkaltzera zoazenean, 
normala da hobeto edo okerrago jan izanaren sentsazioa 
izatea. Egia da, bai, gaur egun sare sozialetan ia kobratu egin 
beharko litzatekeela iritzia emateagatik; izan ere, kritika batzuk 
konstruktiboak baino gehiago, kalte egitea dute helburu bakarra. 
Gu beti saiatzen gara laguntzeko asmoz emandako iritziak 
kontuan hartzen, horiek ematen baitizute hobetzeko aukera. 
Horrela egin dugu hamar urte hauetan, eta etorkizunean ere 
horrela izatea nahi dugu.

Zeintzuk dira Don Jabugo tabernaren bereizgarriak?
Izenak berak adierazten duen bezala, beti saiatzen gara 
produktu iberikoen eskaintzarengatik bereizten. Nola ez, gure 
produktu izarra urdaiazpikoa da. Hala ere, beti saiatzen gara 
gauza berriak egiten edo gauza berriak probatzen. Horretarako, 
kanpora goazenean, gauza berriak bilatzen saiatzen gara eta, 
gustatuz gero, gure eskaintzan sartzen ditugu. Horrela, jendeak 
taberna guztietan beti gauza bera aurki ez dezan saiatzen gara.

Zuen kasuan, tabernaren kokapena ere garrantzitsua dela 
esango zenuke?
Bai, izan ere, taberna erdigunean dagoenez, jendea hiria 
bisitatzera etortzen denean, errazagoa da hemendik pasatzea. 
Bestalde, Zabaltza Plaza aurrean dugunez, oso ingurune 
atsegina da, eta haurrak jolasean ari diren bitartean gurasoek 
tabernan zerbait lasai hartu dezakete. 

Bertan lanean hasi zinetenetik, asko aldatu al da Irungo 
ostalaritza?
Bai, egia da azken 10 urte hauetan aldaketa nabarmenak gertatu 
direla gure sektorean. Gehienak pandemiaren ondoren etorri 
dira. Ordutik 4 urte igaro diren arren, jendeak oraindik nahiago 
du tabernaren kanpoaldean geratu, eta, beraz, terraza izatea 
funtsezko bihurtu da edozein ostalaritza establezimendurentzat. 
Gure kasuan gainera terraza bikaina daukagu eta horrek asko 
laguntzen digu. Gainerakoan, aldaketetara egokitzen saiatu gara 
beti, ahal izan dugun hobekien.

Zer da bezeroek gehien eskatzen dutena?
Zaila da galdera horri erantzutea. Gure karta ez da batere 
konplexua, plater konbinatuak, hanburgesak, errazioak eta abar 
eskaintzen baititugu. Jakina, urdaiazpikoa da gehien eskatzen 
den produktuetako bat. Guk prestatutako lakoi errea ere asko 
eskatzen da. Ideia hemendik kanpo ikusi genuen, eta hona 
ekarrita jendeari asko gustatzen zaiola ikusi dugu.

Urteko garaiaren arabera, 
asko aldatzen al da 
eskatutako produktu mota?
Bai. Azkenean, guretzat negua 
nahiko garai gogorra da, guk 
gehien lan egiten dugun unea 
udan izaten baita. Egia da 
bisitarien eta turisten bisitak 
asko laguntzen digutela. 
Horregatik, negutik udara aldaketa nabaritzen dugu, bai 
kontsumo motan, bai lan mailan.

Nola ospatu zenuten tabernaren 10. urteurrena?
Taberna ireki genuenean nik Gauerdi izeneko txarangan 
tronpeta jotzen nuen. Inaugurazioaren egunaz geroztik behar 
izan dudan guztietan tabernaren inguruan giroa sortzen 
lagundu didate. 10. urteurrena ospatzeko, bazkari bat egitea 
bururatu zitzaidan, urte hauetan tabernatik igaro diren eta gaur 
egun harreman ona dudan jende guztiarekin batera ospatzeko. 
Noski, txarangako kideak ere gonbidatu nituen. Bazkaria 
Kateako elkarte batean egin genuen eta 44 lagun elkartu ginen. 
Eguerdian Txaranga Poteoa egin genuen auzoan zehar, eta 
bazkalostean berandu egin zitzaigun, oso gustura egon baikinen.

10 urteren ondoren, nola begiratzen du Don Jabugok 
etorkizunera?
Nik uste dut orain arte jarraitu dugun lerroa ez dela txarra izan. 
Gainera, uste dut 10 urte betetzera iritsi izanak asko esaten 
duela gure lanaz. Etorkizunari begira, taberna eraberritzeko 
asmoa dut, estetika pixka bat aldatzeko, baina burua galdu 
gabe. Argi daukat mesoi moduko taberna izaten jarraitzea nahi 
dudala, baina agian estilo modernoago batekin. Lokala pixka 
bat zahartuta geratu da eta uste dut iritsi dela aire aldaketa bat 
egiteko momentua. 

“Gu beti saiatzen gara 
laguntzeko asmoz 
emandako iritziak 
kontuan hartzen, 

horiek ematen baitizute 
hobetzeko aukera” 

Eneko Mitxelena, Don 
Jabugo tabernako 

arduraduna

“Etorkizunari begira, 
taberna eraberritzeko 
asmoa dut, estetika 
pixka bat aldatzeko, 
baina burua galdu gabe”
Eneko Mitxelena, Don 
Jabugo tabernako 
arduraduna

https://www.instagram.com/donjabugo/
https://irunero.eus/gaur-aurkeztu-da-tokiko-merkatari-eta-ostalaritza-zerbitzuentzako-informazioa-biltzen-dituen-gida/
https://donjabugo.com/
https://irunero.eus/abuztuaren-24an-la-vuelta-irundik-pasako-da-berriro/

1 

Entrenatzea izan 

da neure birusa 

guztia baitzen buru 

gogorkeri hutsa, 

bikoteak ere ez 

nau gehiegi bultza, 

ta bizikletarekin (bis) 

nolako dirutza.

Nahiz ez den momentua 

dena aitortzeko 

zenbat sakrifizio 

hona etortzeko!

2 

Azkar abiatu naiz 

lehen metrotan zehar,  

lautada pasa berri, 

aldapak hastear 

nagoela ditut (ez 

dut besterik behar!)  

giharrak huts hutsik ta (bis) 

birikak lehertzear.

Irten orduko jota 

ote nago seko? 

Forman ez al nengoen 

hona etortzeko?

3 

Somporten kaxkarra da 

neure dinamika 

arnasa hartzeko ez 

zait falta lanik ta; 

taupadek dirudite 

ia dinamita, 

ziklista al naiz edo (bis) 

txerri bietnamita?

Ez dut gehiegi falta 

hemen itotzeko, 

hobe nuen dopatu 

hona etortzeko!

4 

Marie Blanquen zirenak 

kopetako tantak, 

Portaleten dira ja 

amets txar galantak: 

Batetik kalanbreak, 

bestetik karranpak 

porlan zakuen gisan (bis) 

ditut neure hankak.

Ze miseria malda 

xahar bat igotzeko, 

nork esan ote zidan 

 hona etortzeko?

5 

Halakoren batean 

iritsi naiz, zinez, 

Sabiñanigoraino 

neure ahaleginez.  

Bizitzari gaurko min, 

indar ta ezinez 

hamar bat urte kendu (bis) 

dizkiot gutxi(e)nez.

Inongo arrazoirik 

ez dut harrotzeko, 

neuri berriz ez esan 

hona etortzeko!

QUEBRANTAHUESOS
Doinua: Hobe sartzea soldadu 

Egilea: Jon Luzuriaga Iurramendi

Gurutzegrama: Eguzki sistemako planetak

Horizontal 
2- “Planeta gorria” bezala ezagutzen den planeta. 
5-Eguzkitik urrunen dagoena izateagatik ezaguna den 
planeta 
6- Eguzkitik gertuen dagoen planeta.

Bertikal 
1- Eraztunengatik ezaguna den planeta 
3- Bere kolore urdin eta hodei trinkoengatik ezaguna den 
planeta 
4- Eguzki-sistemako handiena izateagatik ezaguna den 
planeta

6 Hitz: Euskal Pailazoak

- Pirritx 
- Porrotx 

- Marimotots 
- Txirri 

- Mirri 
- Txiribiton

Erantzunak webgunean:
www.irunero.eus/denborapasak/

“GU GEU” “HORRELA GARA”
ARGAZKI ERAKUSKETA IBILTARIA

Horrela deitu dio Caser Residencial Anakak zentroko 
erabiltzaileekin egindako proiektu txiki honi. Izan ere, 
erabiltzaileek ilusioz hartu dute eguneroko une desberdinetan 
argazkiak ateratzeko aukera. Azken helburua zentroetan bizi 
diren pertsonen egunerokotasuna ikusaraztea izan da.

Erakusketa zuri-beltzeko 10 argazkik osatzen dute. Bertan, 
eguneroko bizitzako uneak, egun berezia ospatzen den beste 
batzuk eta, nola ez, hainbeste gozatzen duten tailer, irteera eta 
txangoak islatzen dira. Une horietatik guztietatik, azken batean, 
bere egunerokotasuna eta gu guztiona osatzen da.

Erakusketa Anakako Caser Residencial egoitzan inauguratu zen 
apirilaren 26an. Bertan egongo da hilaren amaierara arte, eta, 
ondoren, hiriko beste espazio batzuetara joango da urtearen 
amaierara arte. Izan ere, Anakako egoiliarrak protagonistak 
direnez, erakusketa bertan inauguratzea erabaki da, haiek eta 
haien senideak izan zitezen erakusketaz gozatzen lehenak. 
Maiatzetik aurrera, erakusketa beste espazio batzuetara 
eramango da, eta horietako bakoitzean egongo da ikusgai 
hilabete batez, gutxi gorabehera.

Erakusketa ibiltaria
Proiektu txiki honen helburua adinekoen bizitza ikusaraztea eta 
normalizatzea izan denez, erabaki zen interesgarria izango zela 
erakusketa hiriko hainbat espaziotara estrapolatzea, eta, ahal 
izanez gero, adinekoen kolektiboarekin zuzeneko loturarik ez 
zuten espazio sozialak izatea.

Beraz, maiatzetik aurtengo amaierara arte, “Gu Geu” “Así 
Somos” hiriko honako gune hauetan egongo da ikusgai: “Bar 
The Museum food and drinks” (Oiasso taberna), “Bar Real 
Unión”, “Restaurante Fuenterrabía”, “Bodegón Sotero”, 
“Centro Cívico Palmera Montero”, “Ateneo Bidasoaldea 
Kabigorri”, eta “Centro Comercial Mendibil”. Palmera 
Monteroren kasuan, eraikinak adinekoentzako espazio 
soziala duen arren, erakusketarako leku interesgarritzat jo da, 
unibertsitatearen egoitza gisa ere jende gaztea oso ohikoa baita 
bertan.

Espazio itxiez gain, Caser Residencial Irungo Udalarekin 
harremanetan jarri da argazkiak hiriko kaleetan ikusgai egon 
daitezen. Horretarako, pentsatu da San Juan plazako obaloa eta 
San Migel auzoko Javier Esteban Indart kaleak espazio egokiak 
izan daitezkeela erakusketa hartzeko.

10 ARGAZKI ZURI-BELTZEAN

ERAKUSKETA IBILTARIA

URTE AMAIERARA ARTE IKUSGAIABE

https://irunero.eus/denborapasak/
https://irunero.eus/denborapasak/
https://www.caseresidencial.es/
https://irunero.eus/caser-residencialek-modu-aktiboan-parte-hartzen-du-belaunaldien-arteko-hainbat-proiektutan/
https://irunero.eus/caser-residencial-anakako-egoiliarrek-staidum-gal-bisitatu-dute-gogoratze-tailerren-barruan/

Festa eta Helene Robles. Ildo 
horretatik, Helene Roblesek 
adierazi du ondo egongo 
litzatekeela txapelketetan 
elkarrekin aritzeko neska 
gehiago izatea klubean. Ane 
Festak berriz, gutxi izatearen 
abantailak azpimarratu ditu, 
entrenatzeko leku gehiago 
dutela eta beraz, lasai ibili daitezkeela esanez. 

Txapelketetan banaka lehiatzen dira Ane Festa eta Helene 
Robles, izan ere, klubean beraien mailan lehiatzen den beste 
neskarik ez dagoenez, ezin dute txapelketetarako talderik 
osatu. Ane Festak adierazi duenez, “denboraldian zehar taldeka 
jokatzeko hainbat txapelketa izan dira, baina guk ezin izan dugu 
parte hartu klubean bakarrik bi neska garelako”. Taldea osatu 
ahal izateko beste bi jokalari beharko lituzkete, hau da, guztira 4 
jokalari behar dira taldeka lehiatu ahal izateko. 

Badia klubeko neskek tenisa probatzeko deialdia zabaldu dute, 
batez ere, nesken artean, horrela, taldea osatu eta elkarrekin ere 
lehiatu ahal izateko. Helene Roblesek aipatu du ondo legokeela 
jendea tenisa probatzera animatuko balitz, gutxienez behin 
behintzat. Ane Festak aldiz, Badia klubean tenisaz neguan zein 
udaran gozatzeko aukera dagoela gogoratu du, beraz, urte osoan 
zehar hurbildu daitezke kirol hau probatu nahian dabiltzanak. 
Tenisetik gehien zer gustatzen zaien galdetuta, biek erantzun 
dute partiduak jokatzea asko gustatzen zaiela eta, oro har, 
tenisean jokatuz oso ondo pasatzen dutela. 

HELENE ROBLES ETA ANE FESTA, 
ERRAKETA ESKUAN, TENISAZ 

GOZATZEN JARRAITZEKO PREST 
Badia klubak tenis eskolak ematen ditu Irunen San Martzial-Txingudiren udal 

kirol  instalakuntzetan. Helene Robles eta Ane Festa klubeko kirolariak dira, 
tenisean trebatzeaz gainera, txapelketetan ere parte hartzen dutenak. Tenisean 

jokatzeaz gainera, praktikatzen duten kirolaz gozatzen dute eta denboraldiko azken 
partiduetara begira dituzten erronkak errepasatu dituzte elkarrekin. 

Helene Roblesen kasuan, 8 urte zituenean hasi zen tenisean 
jokatzen. “Klubean hasi aurretik, nire aitarekin frontoian 
praktikatzen hasi nintzen erraketarekin jolasten”, azaldu 
du Helene Roblesek. Hala ere, behin eta berriro errepikatu 
zion aitari berak pista batean jokatu nahi zuela, egun batean 
benetako tenis pista batera eraman zuen arte. “Pistan tenisean 
jokatzea nolakoa zen probatu nuen eta asko gustatu zitzaidan”, 
aipatu du Helene Roblesek,  klubean nola hasi zen gogoratuz. 

Ane Festa berriz, bost urte zituela hasi zen tenisean jokatzen. 
Helene bezala, Ane ere aitarekin hasi zen tenisean lehen 
urratsak egiten. Ane Festaren hitzetan, “kirol hau asko 
gustatzen zitzaidala ikusi zutenez, klubera apuntatu ninduten, 
jokatzen ikasi nezan”.  

Partiduak prestatzeko txapelketa eta teknifikazio taldeetan 
entrenatzen dira bi tenislari gazte hauek. Are gehiago, bi 
kirolariek entrenamenduetan lantzen dutena txapelketak 
prestatzeko oso baliagarria zaiela adierazi dute. Helene Roblesek 
hiru entrenamendu egiten ditu astero eta Ane Festak aldiz 4 
entrenamendu, 7 ordu guztira. 

Dena den, euria egiten duen egunetan entrenatzeko zailtasunak 
izaten dituzte, klubean tenis pista estalirik ez dute eta. Helene 
Roblesek azaldu duenez, “Egun euritsuetan padel pistetan 
entrenatzen dugu, horiek estaliak daudelako, edo bestela 

entrenamendu fisikoa egiteko 
erabiltzen ditugu egun 
horiek”. Ane Festak azaldu 
du, entrenamendu fisikoetan 
hainbat ariketa mota egiten 
dituztela: korrika egiten dute, 
eskaileretan ariketak egiten 

dituzte edo oreka lantzeko 
ariketak egiten dituzte. Izan 
ere, tenisaz harago doazen 
ariketak egiten dituzten 
arren, tenisean trebatzeko 
eta joko teknika hobetzeko 
baliagarriak zaizkie denak. 

Azken emaitzak
Urtean zehar hainbat txapelketa jokatzen dituzte. Txapelketa 
horiek jokatzeko Gasteizera, Donostiara, Bilbora eta Iruñera 

joan behar izaten dute, hemen inguruan tenis klubak ez baitira 
oso ugariak. Helene Roblesek jokatutako azken partidetako 
emaitzak errepasatu ditu. Lehenik, Laukariz zelaian jokatutako 
X. Javi Martinez Sarian txapeldunorde izan zen, 7-6/3-6/12-10 
galdu ondoren. Geroago, Helene Robles Iruñeko Jolaseta klubean 
jokatutako Open kategoriako Open txapelketan txapeldun izan 
zen 5-3/4-2 irabazita.  

Ane Festak ere hainbat lorpen garrantzitsu lortu ditu bere azken 
partidetan ere. Gasteizeko XXXVIII Open Txapelketan irabazlea 
izan zen, eta aurretik, Getxon, Borja Eguizabal Sarachoren V. 
Oroimenezko txapelketan txapeldunorde izan zen. 

Hurrengo txapelketak
Badia klubeko tenis-jokalarien hurrengo helburua Euskadiko 
Txapelketa izango da. Horretaz gain, denboraldia amaitu 
aurretik beste hainbat txapelketa izango dituzte, Gipuzkoako 
Txapelketa ere tartean. Hurrengo partiduez galdetuta, Helene 
Roblesek aipatu du hurrengo txapelketak ez direla bereziki 
zailak izango, baina ahalik eta emaitza onena lortu ahal izateko 
ahaleginduko direla, berriro trofeoa lortzea inoiz ez baitago 

ziurtatua. Ane Festaren 
hitzetan, “Pozik gaude ez 
zaizkigulako aurkari zailenak 
tokatu, beraz, lasai gaude”. 

Txapelketan neska gutxi
Klubean neska gehiago 
dauden arren, Badia 
tenis klubaren barnean 
txapelketetan parte hartzen 
duten neska bakarrak dira Ane 

“Pistan tenisean jokatzea 
nolakoa zen probatu 

nuen eta asko gustatu 
zitzaidan” 

Helene Robles, Badia 
klubeko-tenis jokalaria

 “ “Egun euritsuetan 
padel pistetan 

entrenatzen dugu, 
horiek estaliak 

daudelako, edo bestela 
entrenamendu fisikoa 

egiteko erabiltzen ditugu 
egun horiek” 

Helene Robles, Badia 
klubeko-tenis jokalaria

“Denboraldian zehar 
taldeka jokatzeko 
hainbat txapelketa izan 
dira, baina guk ezin 
izan dugu parte hartu 
klubean bakarrik bi 
neska garelako” 
Ane Festa, Badia klubeko 
tenis-jokalaria

“Pozik gaude ez 
zaizkigulako aurkari 
zailenak tokatu, beraz, 
lasai gaude” 
Ane Festa, Badia klubeko 
tenis-jokalaria

https://irunero.eus/emakumeen-kirolaren-ingurukoa-izango-da-hurrengo-iganderoa/
https://irunero.eus/20-kirol-ikastarok-osatzen-dute-2023ko-udako-kanpaina/
https://tenisbadia.com/eu/

Mikel Bengoa, Real Unióneko kirol zuzendaria: 

“ELKARTRUKE HORREK GURE 
MAILA HOBETZEN LAGUNDUKO 

DIGULAKOAN GAUDE”
2023ko abenduan Real Uniónek Aston Villarekin hitzarmen berri bat sinatu zuen, 

klubean zenbait aldaketa eragin zituena. Tartean Real Unión Villa Group taldearen 
barnean sartu zen, mundu mailako beste hainbat futbol talderekin batera. Mikel 
Bengoa Real Unióneko kirol zuzendariak akordio honek klubera ekarri ditzakeen 

onurak azaldu ditu. 

Hasieratik hasteko, nola lortu zen bi kluben arteko akordioa 
sinatzea?
Ondo dakigunez, lehen RFEF oso maila gogorra da. Izan ere, 
zaila da maila horretan taldea egoera on batean mantendu 
ahal izatea. Horretarako, Real Uniónek ekonomikoki bultzada 
bat behar zuen. Egia da gu orain RFEFn maila ertaineko taldea 
garela. Akordio honi esker, gure asmoa zen taldeari bultzada 
bat ematea geroz eta talde hobeagoa izan ahal izateko. Hori 
dela eta, Aston Villarekin akordio bat sinatzea erabaki zen, Unai 
Emery talde horren entrenatzailea dela baliatuz. Egia da Aston 
Villa asko internazionalizatzen ari dela, hitzarmenak sinatzen 
ari baita munduko klub askorekin: Egiptoko ZED klubarekin 
eta Japongo Vissel Koberekin. Beraiei interesgarria iruditzen 
zitzaien Espainian hirugarren mailan dagoen talde batekin 
akordio bat lotzea. Emery familiarekin harremana dutenez, 
azkenean, akordioa itxi dute. 

Helburu ekonomikoaz gain, jokalarien elkartrukea ere egin 
duzue?
Lehiaketa honetan 23 urte baino gutxiago dituzten 4 edo 6 
jokalari etorri behar dira urtero. Gure kasuan, kosta egiten 
zaigu klubean jokalari guzti horiek haztea. Ondorioz, lagapen 
kontratuak sinatu behar izaten ditugu. Horiei esker aurten 
Realetik jokalari bat etorri da, Alavesetik 2 jokalari eta 
Levantetik beste bat. Hitzarmen honi esker Aston Villarekin 
hitzarmena duten beste klubetatik maila altuko jokalariak ekarri 

ditzakegu.   

Epe motzerako onurez gain, 
epe ertain eta luzera ere 
abantailak ekarri ditzake?
Pasa den hilabetean Mikel 

Duque, gure metodologia arduraduna eta biok Birminghamen 
egon ginen han nola lan egiten duten ikusteko. Gure ideia da 
han dituzten lan ereduak hona ekartzea. Horretaz gain, handik, 
Egiptotik edo Japoniatik entrenatzaileren bat etorri badaiteke 
guri hemen laguntzeko oso lagungarria izan daiteke: futbol 
zelaian jokalari hobeak prestatzeko, “scouting” lana hobeto 
egiteko edo prestakuntza fisikoa geroz eta hobea izateko. Uste 
dut pasa den urtetik harrobian egiten ari garen lana geroz 
eta hobea dela. Era berean, gure lan eredua beste herrialde 
batzuetara eramateko aukera ematen digu. 

Bidaiek eta beste kluben bisitek asko laguntzen dute 
elkartrukea?
Hori da. Birminghamera horretara joan ginen, metodologia 
trukea egiteko. Jokalariak prestatzeko nolako lan motak egiten 
dituzten ikasi genuen. Han egon ginen bitartean txapelketa 
bat ikusi genuen. Egipton 18 
urtetik beherako jokalariek 
nola entrenatzen duten ikusi 
genuen. Oso interesgarria 
iruditzen zaigu merkatu horretan nola lan egiten den ikustea. 
Horrela, merkatua aztertu eta hurrengo denboraldietan gure 
klubera jokalariren bat etorri ote daitekeen aztertzeko. Era 
berean, testuingurua guztiz bestelakoa da. Izan ere, futbol 
zelai berriak dituzte eta eraikinak, oro har, oso berriak dira. 
Horrela, guk urte batzuk barru kluba hobetu nahi badugu, ideiak 
hartzeko oso ondo dago informazio hori. Gainera, Vissel Kobe 
eta ZED klubetako kirol zuzendariak ere hona etorri dira eta 
haiekin lehen bilerak egiteko aukera eman digu horrek. Aurretik 
azaldutako guztiari esker, espero dugu hurrengo denboralditik 
aurrera denok elkarrekin gauzak geroz eta hobeto egin ahal 
izatea. 

2023ko abenduan sinatutako hitzarmena noiz arte luzatzea 
espero duzue?
Klubaren ideia da hitzarmen hau iraupen luzeko zerbait izatea. 
Egia da, akordioa ixteko Emery familiak Aston Villa klubarekin 
duen erlazioarengatik itxi zela. Dena den, kluba geroz eta 
interesgarriagoa izatea da ideia. Izan ere, klub lehiakorra 
bihurtuz gero, uste dugu Aston Villa, Viseel Kobe eta ZED kluben 
mailako taldeei eta beste batzuei gurekin lan egitea gustatuko 
litzaiekeela. 

“Espero dugu hurrengo 
denboralditik aurrera 

denok elkarrekin gauzak 
geroz eta hobeto egin 

ahal izatea”

Argazkia: Real Uniónek eta Aston Villak euren lankidetza 
hitzarmenaren berri eman zuten eguneko argazkia (Iturria: Real 
Unión). ↓

Argazkia: Real Unión klubeko ordezkariak Egipton bisitan izan 
zireneko argazkia. ↓

Hurrengo denboraldiari begira, ari al zarete zerbait berezia 
prestatzen?
Datorren urtean gure asmoa da Real Uniónera jokalari berriak 
ekartzea. Epe motzera begira, hori da gure helburu nagusia. 
Horretaz gain, entrenatzaile talde bat Birminghamera edo 
Egiptora bidali nahiko genuke, han entrenamenduak nola 
prestatzen eta egiten dituzten ikasteko. Baina, esandako 
moduan, gure lehen ideia jokalari berriak ekartzea da, hau da, 
taldea hobetzen lagundu dezaketen jokalarien bila gabiltza. 
Jokalariak ekarriz, Real Unión beren bilakaera egokirako lekua 
izan daiteke eta lehenengo mailako futbolera iritsi arte hobetzen 
jarraitzeko aukera izan dezakete bertan. 

“Klubaren ideia da 
hitzarmen hau iraupen 
luzeko zerbait izatea”

https://irunero.eus/mikel-bengoak-eta-ivan-curielek-real-unionen-jarraituko-dute-beste-bi-denboraldiz/
https://irunero.eus/mikel-bengoak-eta-ivan-curielek-real-unionen-jarraituko-dute-beste-bi-denboraldiz/
https://irunero.eus/real-unionek-aston-villarekin-lankidetza-hitzarmena-izenpetu-du/
https://irunero.eus/real-unioneko-ordezkariak-birminghamen-izan-dira-aston-villarekin-klubaren-etorkizuna-antolatzeko/
https://realunionclub.com/eu/

Helena Benet, artisaua: 

“ILUSIO BEREZIA EGITEN DIT KALETIK 
NOANEAN ETA NORBAIT NIRE 

BELARRITAKOEKIN IKUSTEN DUDANEAN”
Helena Beneten eskuek forma eta kolore amaigabeetako bitxiak sortzen dituzte. 

Fimoa eta buztin polimerikoa eta egiten duenarekiko maitasuna elkarrekin nahastuz 
apaintzeko osagarriak sortzen ditu, bestelako materialekin esperimentatzeaz gainera. 
Belarritakoak dira Helena Beneten sorkuntzarik bereizgarriena. Artisauak azaldu du 

azokak eta sare sozialak oso lagungarriak zaizkiola bere proiektua zabaltzeko. 

Nola hasi zinen zure apaingarri propioak sortzen?
Egia da ni txikitatik beti ikusnahi handiko pertsona izan naizela. 
Gainera, eskulanak beti asko gustatu zaizkit eta asko landu 
ditut. Zazpi bat urte edo nituenean Irungo denda txiki batean 
bitxiak saltzen hasi nintzen. Hori izan zen mundu honekin 
izan nuen lehen harremana. Horrela, asko gustatzen zitzaidala 
konturatu nintzen eta pixkanaka nire belarritakoak eta bitxiak 
egiten hasi nintzen. Egia da bizitzak beste bide batzuetatik 
eramaten zaituela ikasketak eta lanak direla medio, baina 
pandemiarekin etxean hainbeste denbora pasa nuenez, berriro 
material batzuekin frogatxoak egiten hasi nintzen. Egiten nituen 
gauzatxoen argazkiak Instagramera igotzea erabaki nuen. 
Jendeari egiten nituen gauzak gustatzen zitzaizkiola ikusi nuen 
eta horrek asko motibatu ninduen eta horrela jarraitu dut gaur 
egun arte. 

Zer nolako materialekin lan egiten duzu zure sorkuntzetan?
Nik batez ere fimoarekin edo buztin polimerikoarekin lan egiten 
dut. Horiez gain, beste material batzuk ere erabiltzea gustatzen 
zait, nahiz eta agian Instagramen lan horiek hainbeste ez 
erakutsi. Izan ere, material bakar batera mugatzea aspergarria 
egiten zait, beraz, materialez aldatzea gustatzen zait. 

Zure sorkuntzak bereizteko estilo propio bat sortu nahi izan 
duzu?
Bai, nahigabe izan bada ere, uste dut nik nire estilo propioa 

sortu dudala. Askotan 
konturatu gabe gauzak nire 
gustuetara egokitu ditut. 
Hasieran belarritako handiak 
eta koloretsuak egiten 
hasi nintzen. Dena den, 

denborarekin beste forma eta kolore batzuk lantzen joan naiz 
eta nahi gabe nire estiloa sortu dut, barrutik ateratzen zaidana 
egiten. 

Zertan inspiratzen zara gauza berriak egiteko?
Gauza asko bat-batean bururatzen zaizkit, hau da, sortzen 
ari ez naizenean batzuetan belarritako bat egiteko forma edo 
ideiak nahigabe bururatzen zaizkit. Bestela, zerbait sortu nahi 
dudanean nire tailerrean esertzen naiz eta koloreak ikusiz 
burura etortzen zaizkidan ideiak probatzen hasten naiz gauza 
berriak atera arte. 

Pieza berriren bat sortu eta erakutsi ostean, jendearen iritzia 
entzutea gustuko duzu?
Bai. Ilusio berezia egiten dit kaletik noanean eta norbait nire 
belarritakoekin ikusten dudanean. Horretaz gain, ilusioa egiten 
du jendeak zure lana baloratzen duela ikusteak. Izan ere, 
sorkuntza txiki bakoitzaren atzean nire lana eta denbora daude, 
barrutik ateratzen zaidan zerbaiten bidez islatuak. Nire bitxi 
guztiak maitasun berezi batekin eginak dira, beraz, oso berezia 
da, noski, jendeari gustatzen zaizkiola jakitea eta gainera, 
horiek nola erabiltzen dituzten ikustea. 

Baloratzen al du jendeak eskuz egindako produktuen balioa 
behar bezala? 
Bai, orokorrean bai. Egia da oso kasu gutxitan bizi izan ditudala 
horrelako momentu desatseginak  nire bitxiengatik. Beti badago 
zure gauzak oso garestiak direla pentsatu eta hala esaten duen 
norbait. Nik benetan uste dut egindako gauzak ez ditudala 
prezio garestiegian saltzen. Beraz, orokorrean jendeak behar 
bezala baloratzen ditu gauza hauek. Hala ere, ni ez naiz bakarrik 
belarritakoak sortzen dituen pertsona bat. Nire proiektua garatu 
ahal izateko bestelako gauzak ere egin behar ditut: belarritakoen 
argazkiak atera behar ditut Instagramera igotzeko, sare sozialak 
maiztasun egoki batekin kudeatu behar dituzu, etab. Hortaz, 
nire lana belarritako pare bat egitea baino askoz gehiago da. 

Egun sare sozialak jende 
gehiagorengana iristeko 
lagungarriak direla esango 
zenuke?
Bai, dudarik ez. Dena den, egia 
da sare sozialek lan eta denbora asko eskatzen dutela horiek 
modu egokian kudeatzeko. Baina horiei esker ikusgarritasun 
handiagoa dut eta jende gehiagorengana iristeko aukera ematen 
didate. 

Artisau lanaz bizitzeko asmoa duzu?
Momentuz ez. Oraintxe bertan nik beste lan bat daukat eta, aldi 
berean, ikasten jarraitzen dut. Egunean zehar libre dauzkadan 
momentu txikiak aprobetxatzen ditut gauza berriak sortzeko, 
baina oraintxe bertan ez da nire zaletasuna besterik. 

Udaberrian eta udan jendeak zureak bezalako osagarri gehiago 
erabiltzen dituela nabaritzen duzu?
Bai, hori horrela dela uste dut. Egia da Gabonen inguruan 
ere, opariak eta egun bereziak direla eta, horrelako gauzen 
eskariak gora egiten duela urteko garai jakin horretan. Baina 
egia da orokorrean udaberrian eta udan gauza deigarriagoak 
erabiltzeko gogoa sartzen zaigula eta eskari gorakada hori nik 
ere nabaritzen dut. 

Etorkizunera begira, nora edo nola bideratu nahiko zenuke 
zure proiektua? 
Egia esateko, ez nago oso ziur. Egia da nire izaeragatik ez 
zaidala asko gustatzen gauzak aurretiaz planifikatzea. Orduan, 
nahiago dut behin egoera iritsita gauzak kudeatzen joatea eta 
zer egingo dudan pentsatzea. Udaberrian eta udan proiektu txiki 
asko izaten ditut:  pop up-ak eta beste azokak. Ekitaldi horiek 
jende asko ezagutzeko aukera ematen didate. Nire kasuan, orain 
hobby bat dena beste seriotasun batekin lantzea izan daiteke 
etorkizunera begirako helburu bat, baina momentuz orain arte 
bezala jarraituko dut. 

“Material bakar batera 
mugatzea aspergarria 

egiten zait, beraz, 
materialez aldatzea 

gustatzen zait”

“Ilusioa egiten du 
jendeak zure lana 
baloratzen duela 
ikusteak”

↑ Argazkia: Estudio Gover.

↓ Argazkia: Estudio Gover.

https://www.instagram.com/hele.handmade/?hl=es
https://irunero.eus/emakume-sortzaileen-azoka-musikatua-egingo-da-martxoaren-9ko-arratsaldean/
https://irunero.eus/bidasoko-emakume-ekintzaileen-pop-up-a-antolatu-dute-apirilaren-27rako/

Kolaborazioez elikatzen den taldea da Kalakan eta 
oraingoan ere elkarlan proiektu desberdin honekin, herriko 
banden unibertsoan murgiltzen da bere errepertorioa, 
lñaki Urkizu Kerejetaren moldaketa eta konposizio lanaren 
laguntzarekin. Oraingoan, “Irun Hiria” Musika Bandarekin 
batera eskainiko dute kontzertua. 

Noiz: Maiatzaren 5ean, igandean.  
Non: Amaia Kultur Zentroan. 
Ordua: 19:00etan. 
Prezioa: 10 eta 15 euro artean, sarrera motaren arabera.   
Sarrerak: Amaia KZren webgunean, Turismo bulegoan edo 
antzokiko leihatilan. 

Hiru geldialdi paregabeko dantza bidaia, bakoitza hainbat 
artistak gidatua. Eszenatokiaren zirrikituetatik pop 
koloreen eztandaraino, eta naturarekiko loturaraino, 
aparteko munduetarako leiho bat. “Distirak” dantza 
garaikidearen aniztasuna ospatzen du, freskotasuna eta 
kolore bibratzaileak uztartuz, publikoarekin oso lotura 
berezia sortzeko.

Noiz: Maiatzaren 25ean, larunbatean. 
Non: Amaia Kultur Zentroan.  
Ordua: 19:00etan.  
Prezioa: 8 euro.  
Sarrerak: Amaia KZren webgunean, Turismo bulegoan edo 
antzokiko leihatilan. 

Eraiki dantza taldeak ikasturte amaierako ohiko 
emanaldia eskainiko du. Dantza taldea osatzen duten adin 
guztietako dantzariak izango dira taula gainean Euskal 
Herriko hainbat txokoetako dantzak erakusteko. 

Noiz: Maiatzaren 18an, larunbatean.  
Ordua: 19:00etan.  
Sarrerak: Amaia KZren webgunean, Turismo bulegoan edo 
antzokiko leihatilan. 

Roberen  “Ni santos ni inocentes” 2024 birak Espainiako 
geografia osoa zeharkatuko du maiatzetik azarora, eta 
“Se nos lleva el aire” diskoa aurkeztuko du. Disko berria 
bere aurrekoak, “Mayéutica” urrezko disko sarituak, eta 
historiarako gertatuko den “Ahora es cuando” birak, 62 
data eta 250.000 sarrera baino gehiago saldu ditu. 

Noiz: Maiatzaren 31n, ostiralean.  
Non: Ficoban.  
Ordua: 21:30ean.  
Prezioa: 45 euro. 
Sarrerak: Enterticket webgunean. 

KALAKAN ETA “IRUN HIRIA” 
MUSIKA BANDA

“DISTIRAK”

ERAIKI DANTZA TALDEA

ROBE “NI SANTOS NI 
INOCENTES”

2024ko maiatza

IRUGURUTZETAKO 
MEATEGIETARAKO IRTEERA

EUROVISION ZUZENEAN

ERREALITATE BIRTUALEKO 
ARRATSALDEA

Maiatzaren 18an, larunbatean, Irugurutzetako 
meategietara egun pasa egitera joango gara. Irteera 
doakoa izango da, baina parte hartzeko plazen kopurua 
mugatua izango da.

Noiz: Maiatzaren 18an. 
Ordua: 10:00etan hasi eta 16:00etan bukatu. 
Abiapuntua: Palmera Montero eraikinean (Mondragon 
Unibertsitatean). 
Izen emateak: Webguneko baimen orria betez eta 
Gaztelekuan bertan, WhatsAppera (690706471), edo 
korreora (gazteleku@irun.org) bidaliz. Izena emateko 
azken eguna maiatzaren 15a izango da. 

Maiatzaren 11n, larunbatean, aurten ere, Irungo 
Martindozenea gaztelekuko 15-18 urte bitarteko espazioak 
EuroVision Zuzenean ikusteko aukera eskainiko du. 
Ekintza 20:00etan hasiko da eta ekitaldia bukatu arte 
egongo gara bertan! Afaria eta palomitak gure kontu! 

Ekintzan parte hartzeko izena ematea beharrezkoa 
izango da plaza mugatuak baitira. Izena emateko idatzi 
656794372 zenbakira WhatsApp bidez, konketa@irun.
org emailera edo @gazteartean_irun instagram kontuan. 
Izena emateko azken eguna maiatzaren 10a izango da.

Maiatzaren 24an, ostiralean, errealitate birtualarekin 
jolastuko gara. Plazak mugatuak direnez, izen ematea 
derrigorrezkoa da. Gorde zure tokia eta animatu parte 
hartzera arratsalde entretenigarri honetan!

Izen emateak eta informazio gehiagorako: Gaztelekuan 
bertan edo mezu bat bidali 681 946 798 zenbakiko 
WhatsAppera, Instagramera (@gazteleku_artia) edo 
posta elektronikora (gazteleku_artia@irun.org).

